
Besteekin komunikatzeko eta esperientziak, ideiak edo sentimenduak partekatzeko arazoak dakartza autismoak. Teoria eta hipotesi asko plazaratu badira ere, trastorno horren kausak ezezagunak dira oraindik.

Autismoa: adimenaren itsutasuna

Jabier Agirre - Medikuntza

Giza adimenak alderdi asko dauzka oraindik erabat argitu gabe. Eta ikerketan aurrerapauso handiak egin diren arren, gizartearen baitan eragin eta garrantzi izugarria duten gaitz ugariren jatorria ez da ezagutzen oraindik. Autismoa da horietako bat, ume askori komunikazio-mailako garapenean eta gizartean integratzeko gaitasunetan eragozpen handiak ekartzen dizkien asaldua. 
Zer da autismoa? 

Garapenaren ezgaitasun larri eta kronikoa da, normalean bizitzaren aurreneko hiru urteetan agertzen dena. 10.000 umetatik hiru edo lau erasaten ditu, eta lau aldiz gehiago agertzen da mutikoetan, nesketan baino. Gaur egun, bere kausak ezezagunak dira oraindik, eta puntu horren inguruan teoria eta hipotesi asko plazaratu badira ere, gaitzaren jatorri biologikoa aldarrikatzen dute ikertzaile gehienek. 

Sindromeak umea bere inguruko mundutik isolatzea eragiten du, baina umea ez da horretaz konturatzen. Umea ez da errealitatetik propio isolatzen, kontua ez da inguruko gauza horietaz ez duela interesik. Baina besteekin komunikatzeko, esperientziak, ideiak, sentimenduak edo beste edozer konpartitu ahal izateko ezinbestekoak diren mekanismoak sustraitik asaldatuak daude, eta, horregatik, adimena itsu balego bezala jokatzen dute, eta, sarritan, adimen-atzerapeneko zeinuak ere azaltzen dira. 
Gaitzaren jatorria eta ezaugarriak 
Autismoa terminoa aurrenekoz Bleulerrek erabili zuen arren, Leo Kanner psikiatra austriarra jotzen da sindrome horren aurkitzailetzat. 1943. urtean, beren bizitzako lehenengo urtetik isolamendu nabarmena erakutsi zuten 11 umeren kasuak aztertu zituen, eta sindrome horren barruan hainbat zeinu ezaugarri aurkitu zituen, zeinu horien artean aipagarrienetakoa izanik ume horiek inguruko pertsonekin zuten harremanik eza. 

Gaitza jasaten duten pertsonen itxura fisikoa normala izan ohi da, eta anomaliak agertzen dira portaera soziala, komunikazioa edo mintzamena bezalako eremuetan, baita jokabide bitxiak ere. Interakzio sozialerako gaixoak duen muga da autismoaren ezaugarririk nabarmenena. Pertsona horiek zailtasun handiak dituzte besteekin komunikatzeko, modu bitxi eta desegokian joka dezakete, nahiago dute bakarrik egon, gauzekin pertsonekin baino hobeto erlazionatzen dira, eta beren emozioak ez dituzte ia inoiz azaleratzen. Autistak beren mundu propioan murgilduta bizi dira itxura batean, eta mundu horretan besteekin komunikatzeak apenas duen garrantzirik. Horrez gain -edo agian komunikatzeko zailtasunak argitzeko arrazoi bezala-, zailtasun handiak dituzte mintzamenean: erdiak baino gehiagok ez dauka inolako ahozko mintzamenik, eta beste batzuek aurrez entzundako hitzak, abestiak edo doinuak errepikatuko dituzte behin eta berriz. 

Autisten jokabide bitxien adibide gisa, ondorengoak aipa daitezke: ez dute arrisku errealen beldurrik, beharbada arrisku horien kontzientziarik ere ez dutelako, baina edozer huskeriak beldurtu ditzake, itxurazko arrazoirik gabe. Edo mugimendu errepikariak egiten dituzte behin eta berriz;, esaterako, txaloak jo, kulunkatu, gorputz-adarrei eragin -hegan arituko balira bezala-. Beren eguneroko errutina hausten duten aldaketak ez zaizkie gustatzen, minarekiko sentiberatasun gutxi izan ohi dute, begirada galduarekin denbora luzea eman dezakete, edo zerbaiti adi-adi begira egon, eta besteekiko kontaktuak saihesten dituzte. 
Nola garatzen da trastornoa? 

Autismoaren sintomak hiru urte bete aurretik agertzen dira beti, baina aurreneko urtean nahasi samarrak izan ohi direnez, horrek zaildu egiten du gaitza umeetan diagnostikatzea. Hala ere, badira itxuraz garapen erabat normala izan ondoren, sindromea erakusten duten haurrak. Edonola izanik ere, autismoaren hasierako sintomak ez dira oso argiak izaten. Kasu askotan lehen ikusten dena umearen pasibotasuna da, inguruarekiko duen urruntasuna, bere gauzetan buru-belarri balego bezala, inguruko pertsona eta gauzekiko inolako interes edo sentiberatasunik gabe. Kasu gutxi batzuetan, ordea, umea oso suminkor dago, eta inolako arrazoirik gabe negarrari ekingo dio. 

Umea gorra izango ote den izaten da sarritan gurasoen beldurra, pertsonekiko eta mintzamenarekiko erakusten duen interes faltagatik. Baina gorreria horrekin batera beste sintoma batzuk ere agertu ohi dira: mugimendu bitxi eta errepikatuak eskuekin, buruarekin edo gorputz osoarekin. Aldi berean, umeak ez ditu bere adinerako normalak diren portaerak erabat eskuratzen -jolasak, irribarreak, imintzioak eta abar-, eta gurasoak kezkatu eta arduratzen dituzten elikadura-arazoak, lorik eza, beldur anormala edo afektibitate falta izugarria ere izaten dituzte, kasurik gehienetan. 
Eta zer egin ume horiekin? 

Behin sindromea diagnostikatua izan eta gero, umeak tratamendu berezia behar du. Eta tratamendurik onena heziketa-mailakoa da, ume autistak dituen alterazioetan oinarritua eta bere premietara egokitua, oraindik garatu ez dituen funtzio psikologikoak ikas ditzan, modu normalean egin ez den garapena berreraikitzeko. 

